
(26) ‘Imran bin Husain radhiyallahu ‘anhu
menceritakan bahawa beliau pernah melihat
seorang qari membaca al-Quran, lalu dia berdoa
kemudian mengucapkan istirja’. Maka ‘Imran
teringat akan sabda Nabi:

Sesiapa yang membaca al-Quran, hendaklah dia
memohon balasan dan ganjaran daripada Allah
atas bacaannya. Pada suatu masa, akan ada
golongan yang membaca al-Quran namun
mereka meminta-minta balasan dan ganjaran
daripada manusia atas bacaan mereka.

Riwayat at-Tirmidzi, Hasan di sisinya.

(27) Abu Hurairah radhiyallahu ‘anhu telah
meriwayatkan bahawa Rasulullah sallallahu ‘alaihi
wasallam bersabda:

Orang yang tidak melagukan al-Quran, bukan
daripada kalangan kami.

Riwayat al-Bukhari, Ahmad, Abu Daud, Ibn
Hibban dan al-Hakim.

Jumhur ulama berpendapat bahawa frasa (= A
(tidak melagukan al-Quran) bermakna tidak
membaca al-Quran dengan suara yang merdu,
manakala ulama lain mengatakan maksudnya
ialah tidak merasa cukup dengan al-Quran.

(28) Buraidah radhiyallahu ‘anhu meriwayatkan
bahawa Rasulullah sallallahu ‘alaihi wasallam

bersabda:

Sesiapa yang membaca al-Quran sebagai alat
untuk makan harta manusia, kelak di hari kiamat
dia akan dibangkitkan dengan wajahnya berupa
tulang yang tidak berdaging.

Riwayat al-Baihaqi.

(29) ‘Aisyah radhiyallahu ‘anha meriwayatkan
bahawa baginda Nabi ‘alathissolah wassalam
bersabda:

Bacaan al-Quran dalam solat lebih utama
daripada bacaan al-Quran di luar solat. Bacaan al-
Quran di luar solat lebih utama daripada tasbih
dan takbir. Tasbih pula lebih utama daripada
sedekah, dan sedekah lebih utama daripada puasa,
dan puasa itu benteng daripada terkena api
neraka.

Riwayat ad-Daraqutni dalam al-Afrad, dan al-
Baihaqi dalam Syu‘ab al-Iman.

(30) Aus bin Abi Aus ath-Thagafi meriwayatkan
secara marfu’ yakni Rasulullah sallallahu ‘alaihi
wasallam bersabda:

Seseorang yang membaca al-Quran dengan
perantara lain selain mushaf boleh mendapat
seribu darjat, namun jika dia membaca al-Quran
menggunakan mushaf, ganjarannya digandakan
hingga dua ribu darjat.

Riwayat at-Tabarani dan al-Baihaqi.

